
শুম্ভের;—পশিছে কভু, মঞ্জু কুঞ্জ মাঝে,

শোভার পিঞ্জরে যেন সুখ শুক পাখী!

কখন তুলিয়া ফুল, আঘ্রাণ লইছে।

কভু দাঁড়াইছে গিয়া আল বালোপরি

প্রস্রবণ পাশে; মরি, জলের ফোয়ারা

পাশে, রূপের ফোয়ারা যেন! কখন বা

শিলা পট্টে বসি ধনী ঈষৎ হাসিছে,

কৌতুক আবেগ মনে সম্বরিতে নারি;

আবার উঠিয়া পুনঃ হেট মুখে দেখে,

কুসুমকলিকাকুল কেমনে ফুটিছে।

বৃক্ষশাখা ধরি কভু, এক দৃষ্টে চাহে,

দূর গত কোকিলের কুহুরব পানে।—

রঙ্গে একাকিনী ভ্রমে উল্লাসে বরাঙ্গী,

আপনার ভাবে হয়ে আপনিই ভোর!

হেন কালে আসি দূত, রসিক সুগ্রীব,

অধরে মধুর হাসি, ভাবে ঢুলু ঢুল,

দেখা দিলা সে উদ্যানে মন্দ মন্দ গতি।

দেখিয়া তাহারে গৌরী, হাসিলা অন্তরে।

ভাবিলা, মায়ার জালে পড়েছে শীকার।

ধীরে ধীরে আসি দূত কহিতে লাগিল;—

"কি গো ধনি, কি করিছ, কি ভাবে ভ্রমিছ?

আবার এলাম আমি তোমায় দেখিতে।

